
				ఈ పుట అచ్చుదిద్దబడ్డది



	గీ.	
పణతపడె ననఁ దగును దవడనరాలు, పట్టుకొనె ననుటకు బడల్పడియె ననఁగఁ

జాఁపచుట్టగఁ బడె నని తోఁపఁబడును, భూరిభవభంగ శ్రీమాతృభూతలింగ.

	గీ.	
చెలఁగుఁ బరిపోయె ననఁగను బెదరె ననఁగ, నయిదుపది చేసె నన ముందరడుగు వెనుకఁ

బెట్టె ననుటకుఁ బేరుగా వెలయంచుండు, భూతిలసితాంగ శ్రీమాతృభూతలింగ.

	గీ.	
చేను కావించెఁ బైరిడెఁ జెట్లు గొట్టె, ననెడుమాటకుఁ బొదికొట్టె ననఁగఁ జెల్లు

మస్తరించె ననంగను మనును జేతు, లప్పళించె నటంచుఁ జంద్రార్ధచూడ.

	క.	
పురులోమె నాఁగ క్షాత్త్రము, మెఱియించె నటంచుఁ దోఁచు మీఱుచు నుండున్

సొరిగె నన సొగసె ననఁగను, సురిగె నన న్వాడె ననుట సోమవిభూషా.

	గీ.	
ఒరులు చెప్పిన వెనుకఁ దా నొకటి చేసె, ననెడిమాటకు మొండొడ్డె ననఁగఁ దోఁచు

మల్ల చఱచె ననంగను మను భుజంబు, లప్పళించె నటంచు సూర్యావతంస.

	గీ.	
అతిశయముఁ జేసె ననుమాట కాఖ్యగాను, బొలిచియుండును బొంపిరివోయె నాఁగఁ

గనులు చెదరంగఁ జీఁకట్లు గ్రమ్మె ననుట, కలరు మిఱుమిట్లు గొనె నన నద్రినిలయ.

	క.	
కనిపించె ననెడిమాటకు, వినిచె ననం జెల్లుచుండు వీఁగె ననంగా

దనరును గర్వించె నటం, చని త్రిశిరఃపురనివాస యాదృతదాసా.

	గీ.	
సోలె ననఁగను దగు వాడివ్రాలె ననుట, మనును సొమ్మలవోయె సొమ్మసిలె ననఁగ

మూర్ఛఁ జెందె నటం చని పొంచె ననఁగ, దాఁగుకొనియుండెననుమాట దగుమహేశ.

	గీ.	
అఱచె ఱంపిలె ననఁ గూసె ననుట వెలయు, సరిగె నెదిరించె ననుమాట చనును మాఱు

మసలె ననఁగను రొప్పెనా మనును వ్యాఘ్ర, మారవముఁ జేసె ననుట చంద్రార్ధచూడ.

	గీ.	
లంబనంబాయె ననుటకై వ్రాలెననఁగఁ, బొలుచుఁ దగుఁ బొడమె ననంగఁ బుట్టెననుట

కాయె నయ్యె ననంగఁ జెన్నలరుఁ గలిగె, ననెడిమాటకు మాతృభూతాభిధాన.

	గీ.	
మళ్లె మరలెఁ దిరిగె మగిడె ననంగను, గ్రమ్మఱిలె నటంచుఁ గానఁబడును

వినిచె ననఁగఁ దోఁచు వినఁబడె నంచని, మహితగుణసమేత మాతృభూత.

	గీ.	
చిక్కుపడియె దొరకెఁ జేపడె నగపడెఁ, దనిలెఁ బట్టుపడియెఁ దగులువడియె

నబ్బె ననఁ గృహీత మయ్యె ననం దగు, మహితగుణసమేత మాతృభూత.

	గీ.	
దోఁపువోయె ననుట దోఁచు నులిపడె న, నంగ దిమ్ముపడె ననంగ డిందు

వడియె ననుట దోఁచం విడఁబడె ననఁగను, దనరు విడువఁబడియె ననుట కభవ.

	గీ.	
పొదివెఁ గవిసెను గ్రమ్మెనాఁ బొలుచు నావ, రించె ననుమాటగాను మలంచెఁ జుట్టె

గిరికొనెను బ్రమ్మె బరికొనె గ్రిక్కొనె సన, వెలయు వేష్టించె ననుటకు వేదవేద్య.

	గీ.	
మెసవెఁ దినియెఁ గుడిచె మెక్కె బోసేసెను, నమలె నారగించెనా భుజించె

ననుట కాఖ్య లగుచు నలరారుచుండును, మాతృభూత భక్తమాతృభూత.

